
Монгол Улсын Их Хурлын 2019 оны ээлжит  бус чуулганы

Төсвийн байнгын хорооны 9 дүгээр сарын 12-ны өдөр 
/Пүрэв гараг/-ийн хуралдааны товч тэмдэглэл

Төсвийн байнгын хорооны дарга Б.Чойжилсүрэн ирц, хэлэлцэх асуудлыг танилцуулж, хуралдааныг даргалав. 


Хуралдаанд ирвэл зохих 19 гишүүнээс 10 гишүүн ирж 52.6 хувийн ирцтэйгээр хуралдаан 12 цаг 15 минутад Төрийн ордны “Жанжин Д.Сүхбаатар” танхимд эхлэв. 


Чөлөөтэй: Ж.Батзандан, Ж.Мөнхбат, З.Нарантуяа, Г.Тэмүүлэн, С.Эрдэнэ, Ж.Эрдэнэбат, О.Батнасан, Ц.Даваасүрэн;

Тасалсан: Б.Наранхүү.
Нэг. Санхүүгийн хамтын ажиллагааны ерөнхий хөтөлбөрийн тухай, Монгол Улсын Засгийн газар, Унгар Улсын Засгийн газар хооронд байгуулсан хэлэлцээрийн нэмэлт, өөрчлөлтийн төсөл /Засгийн газар 2019.06.25-ны өдөр өргөн мэдүүлсэн, зөвшилцөх, санал дүгнэлтээ Аюулгүй байдал, гадаад бодлогын байнгын хороонд хүргүүлнэ/.

Хэлэлцэж буй асуудалтай холбогдуулан Улсын Их Хурлын гишүүн, Хүнс, хөдөө аж ахуй, хөнгөн үйлдвэрийн сайд Ч.Улаан, Хүнс, хөдөө аж ахуй, хөнгөн үйлдвэрийн яамны Гадаад хамтын ажиллагааны хэлтсийн даргын албан үүргийг түр орлон гүйцэтгэгч Д.Бадруун, Сангийн яамны Хөгжлийн санхүүжилтийн газрын зөвлөх Т.Ундрам, Мал эмнэлгийн ерөнхий газрын дарга Д.Түмэндэмбэрэл Биокомбинат Улсын төсөвт үйлдвэрийн газрын захирал Б.Цолмон, мөн үйлдвэрийн газрын инженер техникийн албаны дарга буюу ерөнхий инженер Ц.Буянтогтох нар оролцов.


Хуралдаанд Улсын Их Хурлын Төсвийн байнгын хорооны ажлын албаны зөвлөх Ё.Энхсайхан, С.Доржханд, референт С.Дунжидмаа нар байлцав.


Дээрх асуудалтай холбогдуулан Улсын Их Хурлын гишүүн Ч.Улаан танилцуулга хийв.

Улсын Их Хурлын гишүүн Ө.Энхтүвшин асуулт тавьж, Биокомбинат Улсын төсөвт үйлдвэрийн газрын захирал Б.Цолмон хариулж, тайлбар хийв. 


Б.Чойжилсүрэн: Санхүүгийн хамтын ажиллагааны ерөнхий хөтөлбөрийн тухай, Монгол Улсын Засгийн газар, Унгар Улсын Засгийн газар хооронд байгуулсан хэлэлцээрийн нэмэлт, өөрчлөлтийн төслийг зөвшилцөхийг дэмжих нь зүйтэй гэсэн саналын томьёоллоор санал хураалт явуулъя.

Зөвшөөрсөн:                         7
Татгалзсан:                           3
Бүгд:                                     10
70.0 хувийн саналаар дэмжигдлээ.
Байнгын хорооноос гарах санал, дүгнэлтийг Аюулгүй байдал, гадаад бодлогын байнгын хороонд Улсын Их Хурлын гишүүн Д.Оюунхорол танилцуулахаар тогтов. 

Уг асуудлыг 12 цаг 21 минутад хэлэлцэж дуусав.

Хоёр. Монгол Улсын Засгийн газар, Азийн хөгжлийн банк хамтран хэрэгжүүлэх “Эмзэг бүлгийн иргэдийн эрүүл мэндийн тусламж үйлчилгээний хүртээмжийг сайжруулах хөрөнгө оруулалтын хөтөлбөр”-ийн санхүүжилтийн ерөнхий хэлэлцээрийн төсөл /Засгийн газар 2019.06.25-ны өдөр өргөн мэдүүлсэн, зөвшилцөх, санал дүгнэлтээ Аюулгүй байдал, гадаад бодлогын байнгын хороонд хүргүүлнэ/.

Хэлэлцэж буй асуудалтай холбогдуулан Улсын Их Хурлын гишүүн, Сангийн сайд Ч.Хүрэлбаатар, Улсын Их Хурлын гишүүн, Эрүүл мэндийн сайд Д.Сарангэрэл, Эрүүл мэндийн яамны Бодлого, төлөвлөлтийн газрын дарга Р.Оюунханд, Сангийн яамны  Хөгжлийн санхүүжилтийн газрын Зээл, тусламжийн бодлогын хэлтсийн мэргэжилтэн Д.Эрдэнэтуяа, Нийслэлийн Эрүүл мэндийн газрын дарга Л.Төмөрбаатар нар оролцов.
Хуралдаанд Улсын Их Хурлын Төсвийн байнгын хорооны ажлын албаны зөвлөх Ё.Энхсайхан, С.Доржханд, референт С.Дунжидмаа нар байлцав.

Дээрх асуудалтай холбогдуулан Улсын Их Хурлын гишүүн, Эрүүл мэндийн сайд Д.Сарангэрэл танилцуулга хийв.

 Улсын Их Хурлын гишүүн Д.Оюунхорол асуулт тавьж, Улсын Их Хурлын гишүүн, Эрүүл мэндийн сайд Д.Сарангэрэл хариулж, тайлбар хийв.
Б.Чойжилсүрэн: Монгол Улсын Засгийн газар, Азийн хөгжлийн банк хамтран хэрэгжүүлэх “Эмзэг бүлгийн иргэдийн эрүүл мэндийн тусламж үйлчилгээний хүртээмжийг сайжруулах хөрөнгө оруулалтын хөтөлбөр”-ийн санхүүжилтийн ерөнхий хэлэлцээрийн төслийг зөвшилцөхийг дэмжих нь зүйтэй гэсэн саналын томьёоллоор санал хураалт явуулъя.

Зөвшөөрсөн:                         6
Татгалзсан:                           4
Бүгд:                                     10
60.0 хувийн саналаар дэмжигдлээ.
Байнгын хорооноос гарах санал, дүгнэлтийг Аюулгүй байдал, гадаад бодлогын байнгын хороонд Улсын Их Хурлын гишүүн Д.Оюунхорол танилцуулахаар тогтов. 

Уг асуудлыг 12 цаг 29 минутад хэлэлцэж дуусав.


Гурав. “Эдийн засгийн удирдлагыг дэмжих хөтөлбөр”-ийн 2 дахь шатны Хөгжлийн бодлогын санхүүжилтийн хүрээнд Монгол Улс, Олон улсын хөгжлийн ассоциаци хооронд байгуулах Санхүүжилтийн хэлэлцээр болон Монгол Улс, Олон улсын сэргээн босголт, хөгжлийн банк хооронд байгуулах Зээлийн гэрээний төсөл /Засгийн газар 2019.09.09-ний өдөр өргөн мэдүүлсэн, зөвшилцөх, санал дүгнэлтээ Аюулгүй байдал, гадаад бодлогын байнгын хороонд хүргүүлнэ/.
Энэ асуудлыг түр хойшлуулав.

Дөрөв. Монгол Улсын Засгийн газар, Бүгд найрамдах Австри Улсын Засгийн газар хоорондын Санхүүгийн хамтын ажиллагааны хэлэлцээрийн төсөл /Засгийн газар 2019.08.08-ны өдөр өргөн мэдүүлсэн, зөвшилцөх, санал дүгнэлтээ Аюулгүй байдал, гадаад бодлогын байнгын хороонд хүргүүлнэ/.

Хэлэлцэж буй асуудалтай холбогдуулан Улсын Их Хурлын гишүүн, Сангийн сайд Ч.Хүрэлбаатар, Сангийн яамны Хөгжлийн санхүүжилтийн газрын Зээл тусламжийн бодлогын хэлтсийн дарга Э.Болор, мөн яамны Хөгжлийн санхүүжилтийн газрын зөвлөх  Б.Одонтунгалаг нар оролцов.
Хуралдаанд Улсын Их Хурлын Тамгын газрын Төсвийн байнгын хорооны ажлын албаны зөвлөх Ё.Энхсайхан, С.Доржханд, референт С.Дунжидмаа нар байлцав.

Дээрх асуудалтай холбогдуулан Улсын Их Хурлын гишүүн, Хүнс, хөдөө аж ахуй, хөнгөн үйлдвэрийн сайд Ч.Улаан танилцуулга хийв.

 Улсын Их Хурлын гишүүн Б.Чойжилсүрэн, Ө.Энхтүвшин, Д.Тогтохсүрэн нар асуулт тавьж, Сангийн яамны Хөгжлийн санхүүжилтийн газрын зөвлөх Б.Одонтунгалаг хариулж, тайлбар хийв. 
Б.Чойжилсүрэн: Монгол Улсын Засгийн газар, Бүгд найрамдах Австри Улсын Засгийн газар хоорондын Санхүүгийн хамтын ажиллагааны хэлэлцээрийн төслийг зөвшилцөхийг дэмжих нь зүйтэй гэсэн саналын томьёоллоор санал хураалт явуулъя.

Зөвшөөрсөн:                         9
Татгалзсан:                           1
Бүгд:                                     10
90.0 хувийн саналаар дэмжигдлээ.

Байнгын хорооноос гарах санал, дүгнэлтийг Аюулгүй байдал, гадаад бодлогын байнгын хорооны хуралдаанд Улсын Их Хурлын гишүүн Ч.Улаан танилцуулахаар тогтов.
Уг асуудлыг 12 цаг 38 минутад хэлэлцэж дуусав.

Гурав. “Эдийн засгийн удирдлагыг дэмжих хөтөлбөр”-ийн 2 дахь шатны Хөгжлийн бодлогын санхүүжилтийн хүрээнд Монгол Улс, Олон улсын хөгжлийн ассоциаци хооронд байгуулах Санхүүжилтийн хэлэлцээр болон Монгол Улс, Олон улсын сэргээн босголт, хөгжлийн банк хооронд байгуулах Зээлийн гэрээний төсөл /Засгийн газар 2019.09.09-ний өдөр өргөн мэдүүлсэн, зөвшилцөх, санал дүгнэлтээ Аюулгүй байдал, гадаад бодлогын байнгын хороонд хүргүүлнэ/.

Хэлэлцэж буй асуудалтай холбогдуулан Улсын Их Хурлын гишүүн, Сангийн сайд Ч.Хүрэлбаатар, Сангийн яамны Зарлагын хэлтсийн дарга М.Санжаадорж, мөн яамны Хөгжлийн санхүүжилтийн газрын ахлах зөвлөх Г.Өлзийжаргал нар оролцов.

Хуралдаанд Улсын Их Хурлын Тамгын газрын Төсвийн байнгын хорооны ажлын албаны зөвлөх Ё.Энхсайхан, С.Доржханд, референт С.Дунжидмаа нар байлцав.

Дээрх асуудалтай холбогдуулан Улсын Их Хурлын гишүүн, Сангийн сайд Ч.Хүрэлбаатар танилцуулга хийв.

Б.Чойжилсүрэн: “Эдийн засгийн удирдлагыг дэмжих хөтөлбөр”-ийн 2 дахь шатны Хөгжлийн бодлогын санхүүжилтийн хүрээнд Монгол Улс, Олон улсын хөгжлийн ассоциаци хооронд байгуулах Санхүүжилтийн хэлэлцээр болон Монгол Улс, Олон улсын сэргээн босголт, хөгжлийн банк хооронд байгуулах Зээлийн гэрээний төслийг зөвшилцөхийг дэмжих нь зүйтэй гэсэн саналын томьёоллоор санал хураалт явуулъя.

Зөвшөөрсөн:                         8
Татгалзсан:                           2
Бүгд:                                     10
80.0 хувийн саналаар дэмжигдлээ.
Байнгын хорооноос гарах санал, дүгнэлтийг Аюулгүй байдал, гадаад бодлогын байнгын хороонд Улсын Их Хурлын гишүүн Ч.Улаан танилцуулахаар тогтов. 

Уг асуудлыг 12 цаг 42 минутад хэлэлцэж дуусав.

Хуралдаан 28 минут үргэлжилж, 19 гишүүнээс 10 гишүүн ирж, 52.6 хувийн ирцтэйгээр 12 цаг 43 минутад өндөрлөв.


 Тэмдэглэлтэй танилцсан:

ТӨСВИЙН БАЙНГЫН 

 ХОРООНЫ ДАРГА




Б.ЧОЙЖИЛСҮРЭН


 Тэмдэглэл хөтөлсөн:

 ПРОТОКОЛЫН АЛБАНЫ 

 ШИНЖЭЭЧ






П.ОЮУНГЭРЭЛ

МОНГОЛ УЛСЫН ИХ ХУРЛЫН 2019 ОНЫ ЭЭЛЖИТ БУС

ЧУУЛГАНЫ 9 ДҮГЭЭР САРЫН 12-НЫ ӨДӨР /ПҮРЭВ ГАРАГ/-ИЙН

ТӨСВИЙН БАЙНГЫН ХОРООНЫ ХУРАЛДААНЫ 
ДЭЛГЭРЭНГҮЙ ТЭМДЭГЛЭЛ
Б.Чойжилсүрэн: Байнгын хорооны гишүүдийн өглөөний амрыг эрье. Байнгын хорооны гишүүдийн ирц хүрсэн тул  Байнгын хорооны хуралдааны нээснийг мэдэгдье. 

Та бүгдэд хэлэлцэх асуудлыг танилцуулъя.

1. Санхүүгийн хамтын ажиллагааны ерөнхий хөтөлбөрийн тухай, Монгол Улсын Засгийн газар, Унгар Улсын Засгийн газар хооронд байгуулсан хэлэлцээрийн нэмэлт, өөрчлөлтийн төсөл, зөвшилцөхөөр байгаа. 

Засгийн газар, Улсын Их Хурлын холбогдох Байнгын хороотой зөвшилцөхөөр 2019 оны 6 дугаар сарын 25-ны өдөр Улсын Их Хуралд өргөн мэдүүлсэн.

2 дахь асуудал. Монгол Улсын Засгийн газар, Азийн хөгжлийн банк хамтран хэрэгжүүлэх “Эмзэг бүлгийн иргэдийн эрүүл мэндийн тусламж үйлчилгээний хүртээмжийг сайжруулах хөрөнгө оруулалтын хөтөлбөр”-ийн Санхүүжилтийн ерөнхий хэлэлцээрийн төсөл, зөвшилцөх. 

Засгийн газар, Улсын Их Хурлын холбогдох Байнгын хороотой зөвшилцөхөөр 2019 оны 6 дугаар сарын 25-ны өдөр Улсын Их Хуралд ирүүлсэн.

3 дахь асуудал. Монгол Улсын Засгийн газар, Бүгд найрамдах Австри Улсын Засгийн газар хоорондын Санхүүгийн хамтын ажиллагааны хэлэлцээрийн төсөл, зөвшилцөх. 

Засгийн газар, Улсын Их Хурлын холбогдох Байнгын хороотой зөвшилцөхөөр 2019 оны 8 дугаар сарын 08-ны өдөр Улсын Их Хуралд ирүүлсэн.

4 дэх асуудал.  “Эдийн засгийн удирдлагыг дэмжих хөтөлбөр”-ийн 2 дахь шатны Хөгжлийн бодлогын санхүүжилтийн хүрээнд Монгол Улс, Олон улсын хөгжлийн ассоциаци хооронд байгуулах Санхүүжилтийн хэлэлцээр болон Монгол Улс, Олон улсын сэргээн босголт, хөгжлийн банк хооронд байгуулах Зээлийн гэрээний төсөл, зөвшилцөх эсэх. 

Засгийн газар, Улсын Их Хурлын холбогдох Байнгын хороотой зөвшилцөхөөр 2019 оны 9 дүгээр сарын 09-ний өдөр Улсын Их Хуралд ирүүлсэн.

Ийм 4 асуудал байна аа.

Хэлэлцэх асуудалтай холбогдуулан саналтай гишүүдийн нэрсийг авъя. 

Байхгүй байна. За тэгвэл, хэлэлцэх асуудлаа баталчих уу. За хэлэлцэх асуудлаа баталчихъя аа.

Санхүүгийн хамтын ажиллагааны ерөнхий хөтөлбөрийн тухай, Монгол Улсын Засгийн газар, Унгар Улсын Засгийн газар хооронд байгуулсан хэлэлцээрийн нэмэлт, өөрчлөлтийн төслийг зөвшилцөх асуудлыг хэлэлцэж эхэлье. 
Төсөл санаачлагчийн илтгэлийг Улаан сайд танилцуулах уу. Улаан сайд танилцуулъя. Улаан сайдын микрофоныг өгөхөөсөө өмнө ажлын хэсгийг танилцуулчихъя.

Улаан Хүнс, хөдөө аж ахуйн сайд, Бадруун Хүнс, хөдөө аж ахуй, хөнгөн үйлдвэрийн яамны Гадаад хамтын ажиллагааны хэлтсийн даргын албан үүргийг түр орлон гүйцэтгэгч, Ундрам  Сангийн яамны Хөгжлийн санхүүжилтийн газрын зөвлөх, Түмэндэмбэрэл Мал эмнэлгийн ерөнхий газрын дарга, Буянтогтох Биокомбинат Улсын төсөвт үйлдвэрийн газрын инженер техникийн албаны дарга буюу ерөнхий инженер гэсэн ийм бүрэлдэхүүн байгаа юм байна аа.

За, Улаан сайдын микрофоныг өгье.

Ч.Улаан: За, баярлалаа. Байнгын хорооны дарга, Улсын Их Хурлын гишүүд ээ. Та бүхний энэ өдрийн амар амгаланг айлтгая аа. 

Монгол Улсын Засгийн газар, Бүгд найрамдах Унгар Улсын Засгийн газрын хооронд 2016 оны 01 сарын 25-ны өдөр байгуулсан Санхүүгийн хамтын ажиллагааны ерөнхий хөтөлбөрийн тухай хэлэлцээрт заасан, Сонгино дахь Биокомбинат Улсын төсөвт үйлдвэрийн газрын шинэчлэлийн төслийн төсөвт өртгийг 25 сая ам доллароос 57 сая ам доллар болгон нэмэгдүүлэхээр тохиролцоод байна аа. 

Бүгд найрамдах Унгар Улсын Засгийн газрын хөнгөлөлттэй зээл нь дараах үндсэн нөхцөлтэй. 

Зээлийн хүү тэг. Зээлийн эргэн төлөлтийн хугацаа 17,5 жил. Зээлийн үндсэн төлбөрөөс чөлөөлөгдөх хугацаа нь 4 жил. Зээлийн хөнгөлөлтийн түвшин 40,5 хувьтай, ийм нөхцөлтэй зээл байна аа. 

Энэхүү, нэн хөнгөлөлттэй нөхцөлтэй зээлийн хэмжээг нэмэгдүүлэх хүрээнд Засгийн газар хоорондын санхүүгийн хамтын ажиллагааны ерөнхий хөтөлбөрийн тухай хэлэлцээрт нэмэлт, өөрчлөлт оруулах асуудлыг Засгийн газрын 2019 оны 6 сарын 19-ний өдрийн хуралдаанаар хэлэлцэн дэмжээд, 27 дугаар тэмдэглэл гарсан.

Иймд уг асуудлыг холбогдох Байнгын хороотой зөвшилцөхөөр танилцуулж байна аа. Та бүхэн хэлэлцэн шийдвэрлэж өгөхийг хүсье ээ. За, баярлалаа.

Б.Чойжилсүрэн: Улаан сайдад баярлалаа. Хэлэлцээрийн төсөлтэй холбогдуулан асуулт асуух гишүүдийн нэрсийг авъя. За, Энхтүвшин гишүүнээр тасалъя. Энхтүвшин гишүүн асуулт асууя.

Ө.Энхтүвшин: Энд Биогийн дарга байна уу. Цолмон гэж хүн үү. Сүүлийн хэдэн жил танайх баахан хэрүүл болов оо. Тэр хэд үү, энэ хэд үү, бүр их хэд үү гээд л баахан хэвлэлээр явлаа. Тэр юм чинь дууссан уу, дуусаагүй юу.

Б.Чойжилсүрэн: Ажлын хэсгийн 2 дугаар микрофон. Нэрээ хэлээд, гишүүний асуултад хариулаарай.

Биокомбинат Улсын төсөвт үйлдвэрийн газрын захирал Б.Цолмон. Одоогоор манайд ямар нэгэн тийм асуудал байхгүй. Дууссан байгаа.

Б.Чойжилсүрэн: Гишүүд асуулт асууж, хариулт авлаа. Үг хэлэх гишүүдийн нэрсийг авъя. Алга байна. За үг хэлэх гишүүн байхгүй учраас санал хураалт явуулъя аа.

Хэлэлцээрийн төслийг зөвшилцөхийг дэмжих нь зүйтэй гэсэн саналын томьёоллоор санал хураалт явуулъя. Санал хураалт.

Санал хураалтад 10 гишүүн оролцож, санал 70 хувиар дэмжигдлээ.

Байнгын хорооны хуралдаанаар хэлэлцээрийн төслийг зөвшилцөх асуудлыг хэлэлцсэн талаарх Байнгын хорооноос санал, дүгнэлт гарна аа. 

Санал, дүгнэлтийг Аюулгүй байдал, гадаад бодлогын байнгын хороонд хүргүүлнэ ээ. Тус Байнгын хорооны хуралдаанд Улсын Их Хурлын гишүүн, манайх чинь аюулгүй байдал дээр зогсдог хүн байхгүй тийм ээ. Оюунхорол гишүүн танилцуулчих уу, та. За Оюунхорол гишүүн танилцуулъя аа.

За, 2 дахь асуудалдаа оръё оо.

Монгол Улсын Засгийн газар, Азийн хөгжлийн банк хамтран хэрэгжүүлэх “Эмзэг бүлгийн иргэдийн эрүүл мэндийн тусламж үйлчилгээний хүртээмжийг сайжруулах хөрөнгө оруулалтын хөтөлбөр”-ийн Санхүүжилтийн ерөнхий хэлэлцээрийн төслийг  зөвшилцөх асуудлыг хэлэлцэж эхэлье ээ.

Төсөл санаачлагчийн илтгэлийг Эрүүл мэндийн сайд Сарангэрэл танилцуулъя аа. 

Ажлын хэсэг танилцуулчихъя, Сарангэрэл гишүүн ээ. Түр хүлээж байгаарай. 

Сарангэрэл Эрүүл мэндийн сайд, Оюунханд  Эрүүл мэндийн яамны Бодлого, төлөвлөлтийн газрын дарга, Эрдэнэтуяа Сангийн яамны  Хөгжлийн санхүүжилтийн газрын Зээл, тусламжийн бодлогын хэлтсийн мэргэжилтэн, Төмөрбаатар Нийслэлийн Эрүүл мэндийн газрын дарга гэсэн ийм ажлын хэсэг байгаа юм байна аа, гишүүд ээ. За Сарангэрэл сайд.

Д.Сарангэрэл: Эрхэм Байнгын хорооны дарга, гишүүд ээ. Монгол Улсын Засгийн газар, Азийн хөгжлийн банк хамтран хот, хөдөөгийн анхан шатны тусламж үйлчилгээг бэхжүүлэх, аймаг, дүүргийн эмнэлгийн үйлчилгээг сайжруулах, стратегийн худалдан авалтын загварыг бэхжүүлэх, мөн эрүүл мэндийн салбарын холбогдох төрийн байгууллагуудын худалдан авах ажиллагаа болон санхүүгийн удирдлагын чадавхыг бэхжүүлэх зорилгоор 3 үе шаттай 10 жилийн хугацаатай, “Эмзэг бүлгийн иргэдийн эрүүл мэндийн тусламж үйлчилгээний хүртээмжийг сайжруулах хөрөнгө оруулалтын хөтөлбөр”-ийг хэрэгжүүлэхээр төлөвлөөд байна аа. 

Хөтөлбөрийг Азийн хөгжлийн банкны 158,3 сая америк долларын хөнгөлөлттэй, энгийн эх үүсвэр болон, энгийн эх үүсвэрийн сангийн зээл, харилцах кредит олгох механизмын Японы сангийн 3,4 сая америк долларын буцалтгүй тусламжийн хөрөнгөөр тус тус хэрэгжүүлэх юм аа. 

Тус хөтөлбөр нь Монгол Улсын Олон улсын гэрээний тухай хуулийн 8 дугаар зүйлийн 8.1.2-т заасны дагуу гадаад улс орон, Олон улсын байгууллагаас авах зээлийн ерөнхий нөхцөлийн тухай гэрээ, тус улсын Их Хурлын Байнгын хороотой зөвшилцөж, соёрхон батлуулах шаардлагатай юм аа. 

Иймд асуудлыг хэлэлцэн шийдвэрлэж өгнө үү. Анхаарал тавьсанд баярлалаа.

Б.Чойжилсүрэн: За, Сарангэрэл сайдад баярлалаа. Хэлэлцээрийн төсөлтэй холбогдуулан асуулт асуух гишүүдийн нэрсийг авъя. 

За, Оюунхорол гишүүний микрофоныг өгье. Оюунхорол гишүүнээр нэрс тасаллаа. 

Д.Оюунхорол: За, баярлалаа. Энэ бол, маш чухал төсөл юм аа. Эмзэг бүлгийн иргэдийн эрүүл мэндийн тусламж, үйлчилгээний хүртээмжийг сайжруулах асуудал бол манай эрүүл мэндийн салбарын өмнө тулгамдсан маш том асуудал. 

Тийм учраас энэ оруулж ирж байгаа зээлийн гэрээ, хэлэлцээрийг дэмжиж байна аа. Соёрхон батлах шаардлагатай. 

Хөтөлбөрийн хүрээнд харин, Улаанбаатар хот бол маш том дүүрэг. Ер нь бол Улаанбаатар хотын томоохон гэр хорооллууд бол төрийн бодлогын гадна хаягдаж байсан. Өнөөдөр 10, 20, 30 мянган хүн амтай энэ хороодод эмнэлэг байхгүй, төрийн үйлчилгээг авах чадамж маш муутай байдаг. 
Тийм учраас энэ Улаанбаатар хотын гэр хорооллын өрхийн эмнэлгүүдийг хамруулахад, хамгийн хүн ам олонтой байгаа дүүргүүдээ хамруулах чиглэл дээр Сарангэрэл сайд онцгой анхаарах боломж бололцоо байгаа юу, гэдгийг асуумаар байна аа.

Б.Чойжилсүрэн: За, Сарангэрэл сайд хариулъя.

Д.Сарангэрэл: За баярлалаа. Оюунхорол даргын асуултад хариулъя. Чухал асуудал хөндөж байна аа. Үнэхээр Оюунхорол гишүүн өмнө нь ч ярьж байсан. Өрхийн эрүүл мэндийн төвүүдийн үйл ажиллагааг бэхжүүлэх, өргөжүүлэх шаардлага байгаа шүү. 
Эмзэг бүлгийн иргэд, өөрийнхөө хүссэн үедээ, хүссэн газраасаа эмнэлгийн тусламж, үйлчилгээ авах боломж хязгаарлагдмал байгаа.

Тийм учраас, жишиг Өрхийн эрүүл мэндийн төв байгуулах саналыг гаргаж байсан. Бид 2 энэ тухай ярилцаж байсан. 
Жишиг өрхийн эмнэлэг гэж юугаа хэлээд байна вэ гэвэл, 3 хорооны иргэд, 1 томоохон өрхийн эмнэлэгт, эмнэлгийн тусламж, үйлчилгээ авах, ийм боломжийг бүрдүүлэхийг хэлж байгаа юм. 

Өрхийн эрүүл мэндийн төвүүд бол анхан шатны эмнэлгийн тусламж, үйлчилгээг үзүүлдэг, үүнд 2 дахь шатны эмнэлгийн тусламж, үйлчилгээг бас авах ийм боломжийг бүрдүүлэх нь, жишиг Өрхийн эрүүл мэндийн төвийн онцлог байх юм. 

Өөрөөр хэлэх юм бол, 3 хорооны иргэдийн дунд, 1 томоохон өрхийн эмнэлэг байгуулах, түүнд бидний ярьж заншсанаар Эхо аппарат, Сити гэдэг юм уу, оношилгоо хийлгэх боломжийг бүрдүүлсэн, дундын томоохон тоног төхөөрөмжтэй байлгах боломжийг бүрдүүлэх, өөрөөр хэлбэл энэ төслийн хүрээнд бид нар, 6 жишиг Өрхийн эрүүл мэндийн төв байгуулах төсөл сууж байгаа юм. Энэ бол гол цөм нь байгаа гэж ойлгож байгаа. 
Тийм учраас, сая Оюунхорол сайдын маань хэлж байгаа, эмзэг бүлгийн иргэдэд, ялангуяа анхан шатны тусламж, үйлчилгээг газар дээр нь, Олон улсын стандартын дагуу үзүүлэх боломжийг бүрдүүлсэн, ийм төслийг бид нар хэлэлцэх гээд ингээд сууж байна аа.

Тийм учраас, таны саяны хэлж байгаа зүйлүүд бол энэ төсөлд орсон гэж ойлгож болно. Баярлалаа. 

Б.Чойжилсүрэн: За, Сангийн яамнаас хүн байна уу. Эдгээр хэлэлцэх гэж байгаа зээлийн хэлэлцээрүүд маань 2019, 2020, 2021 оны төсвийн хүрээ, төсвийн төсөөллүүд дээр тооцогдсон юм байгаа биз. 

За, гишүүд асуулт асуулаа. Үг хэлэх гишүүн байна уу. Алга байна. Санал хураалт явуулъя аа.

Хэлэлцээрийн төслийг зөвшилцөхийг дэмжих нь зүйтэй гэсэн саналын томьёоллоор санал хураалт явуулъя. Санал хураалт.

Санал хураалтад 10 гишүүн оролцож, санал 60 хувиар дэмжигдлээ. 

Байнгын хорооны хуралдаанаар хэлэлцээрийн төслийг зөвшилцөх асуудлыг хэлэлцсэн талаарх Байнгын хорооноос санал, дүгнэлт гарна аа. 

Санал, дүгнэлтийг Аюулгүй байдал, гадаад бодлогын байнгын хороонд Оюунхорол гишүүн танилцуулчих уу. За Оюунхорол гишүүн танилцуулъя аа. 

Сарангэрэл сайдад баярлалаа.

За 3 дахь асуудлаа.

“Эдийн засгийн удирдлагыг дэмжих хөтөлбөр”-ийн 2 дахь шатны Хөгжлийн бодлогын санхүүжилтийн хүрээнд Монгол Улс, Олон улсын хөгжлийн ассоциаци хооронд байгуулах Санхүүжилтийн хэлэлцээр болон Монгол Улс, Олон улсын сэргээн босголт, хөгжлийн банк хооронд байгуулах Зээлийн гэрээний төсөл, зөвшилцөх асуудлыг хэлэлцэж эхэлье ээ.

Төсөл санаалагчийн илтгэлийг Улаан сайд танилцуулна. 

Ажлын хэсэг танилцуулъя. 

Улаан Хүнс, хөдөө аж ахуй хөнгөн үйлдвэрийн сайд, Санжаадорж Сангийн яамны Зарлагын хэлтсийн дарга, Өлзийжаргал Сангийн яамны Хөгжлийн санхүүжилтийн газрын ахлах зөвлөх гэсэн ийм хүмүүс байгаа юм байна.

Гишүүдээ энэ асуудлаа, эдийн засагтай давхцаж байгаа учраас хойшлуулчхаад 4 дэх асуудлыг хэлэлцчихье тэгэх үү. Энийг түр хойшлуулъя аа.

4 дэх асуудлаа хэлэлцчихье. Ажлын хэсэг нь ороод ирэх ёстой юм байна.

Монгол Улсын Засгийн газар, Бүгд найрамдах Австри Улсын Засгийн газар хоорондын Санхүүгийн хамтын ажиллагааны хэлэлцээрийн төслийг, зөвшилцөх асуудлыг хэлэлцэж эхэлье ээ.

Төсөл санаачлагчийн илтгэлийг Улаан сайд танилцуулъя аа. Ажлын хэсэг нь яасан. 

Болор Сангийн яамны Хөгжлийн санхүүжилтийн газрын Зээл тусламжийн бодлогын хэлтсийн дарга, Одонтунгалаг Сангийн яамны Хөгжлийн санхүүжилтийн газрын зөвлөх гэсэн ийм ажлын хэсэг байгаа юм байна.

За Улаан сайд танилцуулга хийх үү. За баярлалаа, эрхэм Байнгын хорооны дарга аа. Байнгын хорооны гишүүд ээ. Та бүгдийн энэ өдрийн амгаланг айлтгаж мэндчилж байна аа. 

 Монгол Улсын Засгийн газар, Бүгд найрамдах Австри Улсын Засгийн газар хооронд 2011 болон 2016 онд байгуулсан, 40 сая еврогийн санхүүгийн хамтын ажиллагааны хэлэлцээрүүд амжилттай хэрэгжсэн бөгөөд энэ туршлага дээрээ үндэслэн, хөнгөлөлттэй зээлийн санхүүжилтээр Австри улсын техник, технологийг нэвтрүүлэх сонирхолтой төслийн хэрэгцээ, шаардлага их байгааг харгалзан, дараагийн 40 сая еврогийн санхүүгийн хамтын ажиллагааны хэлэлцээр байгуулахаар тохиролцоод байна аа. 

Энэхүү хэлэлцээрийн хүрээнд ашиглах зээлийн нөхцөл нь, зээлийн хүү тэг. Зээлийн хугацаа нь 16-26,5 жил. Зээлийн үндсэн төлбөрөөс чөлөөлөгдөх хугацаа нь 5-12 жил байна. 

Австрийн гарал үүсэлтэй, бараа үйлчилгээг худалдан авахад зээлийн хөрөнгийн 50-аас доошгүй хувийг ашиглах нөхцөлтэй.

 Санхүүгийн хамтын ажиллагааны хэлэлцээр 2 жилийн хугацаатай байх бөгөөд энэ хугацаанд хэрэгжүүлэх төслүүдийг тохиролцож, холбогдох төслийн гэрээг байгуулах ажил хийгдэх болно. 

Хөнгөлөлттэй зээлээр дэд бүтэц, хотын усан хангамж, ариун цэвэр, бохир ус, хог хаягдал, төмөр замын болон замын хөдөлгөөний аюулгүй байдал, боловсрол, мэргэжлийн боловсролын сургалт, эрүүл мэнд, нийгмийн хамгаалал, хөдөө аж ахуй бусад нийгмийн дэд бүтэц гэсэн салбарын төслийг санхүүжүүлэх бөгөөд ерөнхий хэлэлцээрийг байгуулсны дараа зээлийн хөрөнгөөр хэрэгжүүлэх төслийн саналыг, Засгийн газрын хуралдаанаар хэлэлцүүлэн Австрийн талд хүргүүлэх юм аа. 

Санхүүгийн хамтын ажиллагааны хэлэлцээрт гарын үсэг зурах асуудлыг хэлэлцэн, шийдвэрлэж өгөхийг хүсье ээ. Анхаарал тавьсанд баярлалаа. 
Б.Чойжилсүрэн: За, хэлэлцээрийн төсөлтэй холбогдуулан асуулт асуух гишүүдийн нэрсийг авъя. Гишүүд байхгүй байна. Би 1 асуулт асуучихъя аа.

Энэ чинь 2 дахь шатны, 2 дахь 40 нь биз. Энэний урд талд нэг 40 сая явсан. 3 дахь нь. Яг, гишүүдээс, орон нутгаас, яамдаас санал нь ирсэн үү. Төслийн саналууд нь. За, чи наадах танилцуулгаа хийгээдэх. Ямар, ямар саналууд ирснийг. Микрофон өгөөд. 

Ажлын хэсгийн 2 дугаар микрофон өгье.

Б.Одонтунгалаг: Төсөвт өртөгтэйгөө биш, ер нь ийм төсөл хэрэгжүүлмээр байна гэж албан бичгээр ирүүлсэн хүсэлтүүдийг нь харах юм бол, Батлан хамгаалах яамнаас Цэргийн төв эмнэлгийн тоног төхөөрөмжийг шинэчлэх, Австрийн гарал үүсэлтэй компаниас, Хууль зүйн яамнаас гэсэн үг, Монгол Улсын бүртгэл мэдээллийн сангийн аюулгүй байдал, түүний дэд бүтцийг хөгжүүлэх, Боловсрол, соёл, шинжлэх ухааны яамнаас Драмын эрдмийн театр, Дуурь бүжгийн эрдмийн театр, Үндэсний номын сангийн барилгыг сэргээн засварлах, Хүнс, хөдөө аж ахуй, хөнгөн үйлдвэрийн яамнаас усалгаатай тариалангийн талбайд тэжээлийн нэмэлт тариалах техник тоног, төхөөрөмж нэвтрүүлэх, Хөдөлмөр нийгмийн хамгааллын яамнаас хөгжлийн бэрхшээлтэй иргэд, ахмад настанд ээлтэй, хүртээмжтэй дэд бүтцийг бүрдүүлэх талаар төсөл хэрэгжүүлэх санал, дэд бүтэц, хотын усан хангамж, бохир ус хаягдлын чиглэлээр төсөл хэрэгжүүлэх саналтай байна аа гэсэн албан бичиг Барилга, хот байгуулалтын яамнаас, Эрүүл мэндийн яамнаас хорт хавдрын навигаци болон стерео тактик эмчилгээний төв байгуулах саналтай байна аа гээд ерөнхий хэлэлцээр дээр яамдаас санал авах үед буцаагаад албан бичгээр хариу ирүүлэхдээ өөрсдийн хэрэгцээ шаардлагатай байгаа төслүүдийн мэдээллүүдийг бид нарт зарим яамдаас ирүүлсэн. 

Үүнийг судалж үзээд, төсөвтөө багтаагаад, Засгийн газрын хуралдаанаар хэлэлцүүлж шийдвэрлэх ёстой байгаа. Байгуулсныхаа дараа. 

Б.Чойжилсүрэн: За, Энхтүвшин гишүүн. Асуулт асууя. Нэрсээ өгчих үү, гишүүд ээ. Энхтүвшин гишүүн, Тогтохсүрэн гишүүнээр тасалъя. Энхтүвшин гишүүн асуулт асууя.

Ө.Энхтүвшин: Энэ, Батлан хамгаалах яам тэгж байгаа юм байна. Польшийн энэ, тэр бол, Батлан хамгаалах яаманд ийм, өгөхгүйгээр онцгой байдал руу шилжүүлж байгаа юм. 

Эднийх ингэж өгнө гэж байгаа юм уу. Энэ болохгүй болчхоод, байгаа байхгүй юу. Тэгээд яах вэ, дараагаар нь манайх, Батлан хамгаалах яамтайгаа ярьж байгаад, дундаа ашиглаад явъя гэж байгаа юм л даа. Нэрээ бол онцгой дээр явъя л гэж байгаа юм л даа. 

Б.Чойжилсүрэн: Ажлын хэсэг, 2 дугаар микрофон хариулна. 

Б.Одонтунгалаг: Ямар ч байсан, эхлээд ерөнхий хэлэлцээртээ гарын үсэг зурах асуудал шийдэгдвэл, бид нар, энэ төслүүдийн нарийн дэлгэрэнгүй төсөвт өртгийг англи хэл дээр аваад, Австрийн тал руугаа явуулаад, тэгж байж, төслөө эцэслэж тохиролцдог байгаа. 

Тийм болохоор одоогийн байдлаар, төслүүдийн ерөнхий мэдээлэл, ерөнхий хүсэлт л байгаа, бид нарт. Ерөнхийдөө, бүх ирж байгаа саналуудыг нэгтгээд, бүртгээд явж байгаа. Судалж байгаа. 

Б.Чойжилсүрэн: Тогтохсүрэн гишүүн асуултаа асууя.

Д.Тогтохсүрэн: За баярлалаа. Энэ зээлийн хэлэлцээрийг ерөнхийд нь дэмжээд байна. Тэгэхдээ, зээлийн хэлэлцээрүүдэд, 2 зүйл дээр анхаарах хэрэгтэй байгаа юм аа.

Нэгдүгээрт, бид нар энэ зээлээр авч байгаа, энэ чинь буцалтгүй биш, зээл учраас, өр шүү дээ. Тодорхой хугацааны дараа төлөх л өр. Тэгэхээр, энэ зээлийн үр ашгийг сайжруулах чиглэл дээр, бид онцгой анхаарах ёстой юм аа. 

Сая бол, 2 сонин санал л сонсогдож байна. 

Нэгдүгээрт, Батлан хамгаалах яамтай холбоотой юм яриад л байна. Батлан хамгаалах яамтай холбоотой юмыг чинь бид нар гаднын зээл, тусламжаар хийж болох юм уу. Монгол Улсын аюулгүй байдалтай холбоотой асуудал.

Хоёрдугаарт, барилга байшин засна гээд л яриад байх юм. Барилга, байшинг зээлээр засмааргүй байгаа юм. Драмын театр, юу засна гэчхэв ээ. Барилга засахын тулд гаднаас зээл авч болохгүй л дээ. 

Энэ зээлийн үр ашиг бол ирээдүйд эсвэл, Монгол Улсынхаа иргэдийг ажиллах, амьдрах, ая тухтай нөхцөлийг бүрдүүлэх, нөгөө талаар хоёрт нь эдийн засагт ач холбогдолтой, цаашдаа орлого олох, эдийн засагт хэрэгтэй ийм л төслүүдийг дэмжих ёстой. Үр өгөөжөө өгөх ийм төслүүдийг.

Тухайлбал, энд үндсэн би ойлгохдоо бол, дэд бүтэц, хотын усан хангамж, ариун цэврийн чиглэл дээр, би энэ зээл ашиглагдах ёстой гэж бодож байгаа юм. Үндсэн гол юм нь. Австрийн зээлийг. Концепц нь ч тийм л байдаг л даа. 
Тийм учраас энэ чиглэл рүү чиглүүлж өгмөөр байгаа юм. Энэ хотын ариун цэвэр, усан хангамж, дэд бүтэц, эд нар лүүгээ нэлээн анхаарч өгөх ёстой юм аа. 

Тухайлбал, би яах вэ, нэг тодорхой санал хэлье. Өвөрхангай аймгийн Хужирт сум гээд Австрийн зээл дээр би байнга л ярьдаг юм даа. Жилд нэг 19-25000, за одоо бүр өргөжөөд, 30 мянган амрагч амарч байна. 

Нийтийн цэвэрлэх байгууламж байхгүй, шууд Орхон гол руу явж байна. Үүний цэвэрлэх байгууламжийн асуудлыг олон жил ярьж байгаа асуудал. Австрийн зээлд бол, бид нар байнга л ярьж байгаа асуудал шүү дээ. Австрийн зээлийнхээ, цаашдаа, судалж байгаад оруулах төслүүддээ, тэрийг хамруулах чиглэлд анхаарч өгөөрэй гэсэн зүйлийг хэлэх гэж байгаа юм. 

Б.Чойжилсүрэн: За, гишүүд асуулт асууж, хариулт авлаа. Үг хэлэх гишүүдийн нэрсийг авъя. Алга байна аа. 

За санал хураалт явуулъя аа.

Хэлэлцээрийн төслийг зөвшилцөхийг дэмжих нь зүйтэй гэсэн саналын томьёоллоор санал хураалт явуулъя. Санал хураалт.

Санал хураалтад 10 гишүүн оролцож, санал 90 хувиар дэмжигдлээ.

Байнгын хорооны хуралдаанаар хэлэлцээрийн төслийг зөвшилцөх асуудлыг хэлэлцсэн талаарх Байнгын хорооноос санал, дүгнэлт гарна аа. 

Санал, дүгнэлтийг Аюулгүй байдал, гадаад бодлогын байнгын хороонд хүргүүлнэ. Тус Байнгын хорооны хуралдаанд Улсын Их Хурлын гишүүн Оюунхорол, танилцуулчих уу. За, тэгвэл бүх асуудлыг Улаан гишүүн танилцуулчихъя.

За, 4 дэх асуудлыг хэлэлцэж дууслаа. 

3 дахь асуудлаа. За, 3 дугаар асуудлаа хойшлуулсан байгаа шүү дээ. Азийн хөгжил. Ярья аа. 

“Эдийн засгийн удирдлагыг дэмжих хөтөлбөр”-ийн 2 дахь шатны Хөгжлийн бодлогын санхүүжилтийн хүрээнд Монгол Улс, Олон улсын хөгжлийн ассоциаци хооронд байгуулах Санхүүжилтийн хэлэлцээр болон Монгол Улс, Олон улсын сэргээн босголт, хөгжлийн банк хооронд байгуулах Зээлийн гэрээний төслүүдийг зөвшилцөх асуудлыг хэлэлцэж эхэлье ээ.

Төсөл санаачлагчийн илтгэлийг Улаан сайд танилцуулъя. За, Хүрэлбаатар сайд танилцуулъя аа.

Ч.Хүрэлбаатар: Байнгын хорооны дарга, Улсын Их Хурлын эрхэм гишүүд ээ. Монгол Улсын Засгийн газраас Олон улсын валютын сантай хамтран хэрэгжүүлж буй, өргөтгөсөн санхүүжилтийн хөтөлбөрийн хүрээнд Дэлхийн банкнаас төсвийн дэмжлэг болгон эдийн засгийн удирдлагыг дэмжих хөтөлбөрийг 3 үе шаттай хэрэгжүүлэн, хөгжлийн бодлогын санхүүжилт авахаар харилцан тохиролцсон.

Хөтөлбөрийн хүрээнд, төсвийн тогтвортой байдлыг сэргээх, нийгмийн хамгааллын системийг бэхжүүлэх, эдийн засгийн өсөлтийн чадварыг дэмжих гэсэн 3 чиглэлээр, нийт 33 бодлогын арга хэмжээг авч хэрэгжүүлэхээр харилцан тохиролцсон бөгөөд хөтөлбөрийн шатанд, 9 бодлогын арга хэмжээг хэрэгжүүлснээр эхний санхүүжилт болох 120 сая ам долларын төсвийн дэмжлэгийг, 2017 оны 12 дугаар сард улсын төсөвт орж ирсэн.

Хөтөлбөрийн хүрээнд, 2 дахь үе шатанд авч хэрэгжүүлэхээр тохиролцсон бодлогын арга хэмжээг, Сангийн яам, Гадаад харилцааны яам, Хөдөлмөр, нийгмийн хамгааллын яам, Хүнс, хөдөө аж ахуй, хөнгөн үйлдвэрийн яам, Монгол банк болон Монгол Улсын Хөгжлийн банк тус тус хариуцан хэрэгжүүлсэн.

Хөтөлбөрийн 2 дахь шатны санхүүжилт болох 80 сая ам долларыг Дэлхийн банкны Олон улсын хөгжлийн ассоциациас, 20 сая ам долларыг Олон улсын Сэргээн босголт, хөгжлийн банкнаас тус тус санхүүжүүлж байгаа.

Санхүүжилтийн нөхцөлийн тухай зээлийн эргэн төлөгдөх хугацаа нь 30 жил, үүнээс, эхний 5 жилд, үндсэн зээлийн төлбөрөөс чөлөөлөгдөнө өө. 

Дэлхийн банкны Олон улсын хөгжлийн ассоциацийн зээлийн хүү нь, жилийн 1,25, бусад шимтгэл 1,25 бол Олон улсын Сэргээн босголт, хөгжлийн банкны зээлийн хүү нь лайбер дээр нэмэх нь 0,89 хувь. 

Урьдчилсан хураамж 0,25 хувь болно.

Хөгжлийн бодлогын 2 дахь санхүүжилтийг Дэлхийн банкны захирлуудын зөвлөлийн 2019 оны 7 дугаар сарын 30-ны өдрийн хуралдаанаар хэлэлцэн, баталсан. 

Монгол Улс, Олон улсын хөгжлийн ассоциаци хооронд байгуулах санхүүжилтийн хэлэлцээр болон Монгол Улс, Олон улсын сэргээн босголт, хөгжлийн банк хооронд байгуулах зээлийн гэрээний төслүүдийг, Засгийн газрын 2019 оны 8 дугаар сарын 21-ний өдрийн хуралдаанаар хэлэлцэн дэмжсэн тул энэхүү гэрээ, хэлэлцээрт гарын үсэг зурах асуудлыг хэлэлцэн, шийдвэрлэж өгөхийг хүсье ээ. Баярлалаа.

Б.Чойжилсүрэн: Хэлэлцээрийн болон зээлийн гэрээний төсөлтэй холбогдуулан, асуулт асуух гишүүдийн нэрсийг авъя. 

Асуулт асуух гишүүд байхгүй байна. 

Үг хэлэх гишүүдийн нэрсийг авъя. Гишүүд үг хэлж дууслаа.

Хэлэлцээрийн болон зээлийн гэрээний төслийг зөвшилцөхийг дэмжих нь зүйтэй гэсэн саналын томьёоллоор санал хураалт явуулъя. Санал хураалт.

Санал хураалтад 10 гишүүн оролцож, санал 80 хувиар дэмжигдлээ. 

Байнгын хорооны хуралдаанаар, хэлэлцээрийн болон зээлийн гэрээний төслийг зөвшилцөх асуудлыг хэлэлцсэн талаарх Байнгын хорооноос санал, дүгнэлт гарна аа. 

Санал, дүгнэлтийг Аюулгүй байдал, гадаад бодлогын байнгын хороонд хүргүүлнэ. Тус Байнгын хорооны хуралдаанд Улсын Их Хурлын гишүүн Улаан гишүүн танилцуулчих уу.

Гишүүдэд баярлалаа. Байнгын хороогоор хэлэлцэх асуудал дууслаа. Хуралдаан хаасныг мэдэгдье ээ.

Хуралдаан 28 минут үргэлжилж, 19 гишүүнээс 10 гишүүн ирж, 52.6 хувийн ирцтэйгээр 12 цаг 43 минутад өндөрлөв.

